Na osnovu člana IV. 4. a) Ustava Bosne i Hercegovine, Parlamentarna skupština Bosne i Hercegovine, na 27. sjednici Predstavničkog doma, održanoj 10. aprila 2008. godine, i na 16. sjednici Doma naroda, održanoj 16. aprila 2008. godine, usvojila je  
ZAKON  

O NEZAVISNIM I NADZORNIM TIJELIMA POLICIJSKE STRUKTURE BOSNE I HERCEGOVINE  

SL. GLASNIK 36/08

I. OPĆE ODREDBE  
Član 1.  
(Djelokrug propisivanja)  
(1)    Ovim zakonom osnivaju se Nezavisni odbor, Odbor za žalbe policijskih službenika i Odbor za žalbe građana i utvrđuje njihova nadležnost i organizacija kao nezavisnih tijela policijske strukture Bosne i Hercegovine (u daljnjem tekstu: BiH).  
(2)    Na sva pitanja organizacije i upravljanja te druga pitanja značajna za funkcioniranje tijela uspostavljenih ovim Zakonom i odnosa između institucija BiH i odnos prema pravnim i fizičkim licima, u mjeri u kojoj nisu propisana ovim Zakonom, primjenjuje se Zakon o ministarstvima i drugim organima uprave Bosne i Hercegovine i Zakon o upravi.  
II. NEZAVISNI ODBOR  
Član 2.  
(Definicija Nezavisnog odbora)  
(1)    Nezavisni odbor je nezavisno tijelo Parlamentarne skupštine BiH, s nadležnostima utvrđenim članom 3. ovog zakona.  
(2)    Postupak i način rada Nezavisnog odbora, u mjeri u kojoj nisu propisani ovim Zakonom, utvrđuju se Poslovnikom o radu Nezavisnog odbora, koji usvaja Parlamentarna skupština BiH na preporuku Nezavisnog odbora.  
(3)    Zajednička služba Sekretarijata Parlamentarne skupštine BiH pruža administrativno-tehničku podršku Nezavisnom odboru.  
(4)    Sredstva za rad i naknade za rad članova Nezavisnog odbora osiguravaju se u budžetu Parlamentarne skupštine BiH.  
(5)    Nezavisni odbor djeluje isključivo na profesionalnim osnovama, ne zastupajući, ne štiteći niti podrivajući interese bilo koje političke stranke, registrirane organizacije ili udruženja, ili bilo kojeg naroda u Bosni i Hercegovini.  
Član 3.  
(Nadležnosti Nezavisnog odbora)  
(1)    Nezavisni odbor nadležan je za:  
a)    provođenje procesa odabira kandidata i predlaganje smjenjivanja policijskih rukovodilaca i zamjenika rukovodilaca policijskih tijela BiH;  
b)    objavljivanje javnih konkursa i razmatranje prijava kandidata, vršenje odabira i dostavljanja ministru sigurnosti BiH imena najviše pet kandidata za rukovodioce i imena najviše pet kandidata za zamjenike rukovodilaca policijskih tijela BiH;  
c)    razmatranje pritužbi na rad rukovodilaca i zamjenika rukovodilaca policijskih tijela BiH i obavještavanje o tome ministra sigurnosti BiH i Vijeća ministara BiH;  
d)    iniciranje pokretanja disciplinskog postupka protiv rukovodilaca i zamjenika rukovodilaca policijskih tijela BiH;  
e)    predlaganje smjenjivanja rukovodilaca i zamjenika rukovodilaca policijskih tijela BiH za čiji izbor je nadležan, ukoliko su počinili krivično djelo, odnosno ukoliko počine tešku povredu službene dužnosti, osim za krivična djela iz oblasti sigurnosti saobraćaja;  
f)    ostale poslove propisane zakonom, Poslovnikom o radu Nezavisnog odbora i drugim propisima.  
(2)    Nezavisni odbor obrađuje podatke i vodi evidencije u skladu sa zakonom i drugim propisima.  
Član 4.  
(Struktura Nezavisnog odbora)  
(1)    Nezavisni odbor ima devet članova: tri Bošnjaka, tri Hrvata i tri Srbina.  
(2)    Članovi Nezavisnog odbora biraju se između predstavnika pravosudnih institucija, penzionisanih policijskih službenika, penzionisanih i aktivnih državnih službenika, te istaknutih stručnjaka iz drugih oblasti javnog života, oblasti prava, kriminalističkih nauka i policijskih poslova.  
(3)    Članovi Nezavisnog odbora, osim što moraju ispuniti opće uslove, moraju imati visoku stručnu spremu.  
(4)    Kandidat za člana Nezavisnog odbora ne može biti član političke stranke, ni lice osuđeno za krivično djelo, osim za krivično djelo iz oblasti sigurnosti saobraćaja.  
Član 5.  
(Imenovanje i razrješavanje članova Nezavisnog odbora)  
(1)    Predsjednika, zamjenika predsjednika i članove Nezavisnog odbora imenuje i razrješava Parlamentarna skupština BiH, nakon što ad hoc komisija koju imenuje Parlamentarna skupština BiH provede proceduru.  
(2)    Ad hoc komisija ima šest članova, od kojih su tri poslanici koje imenuje Predstavnički dom, a tri člana su delegati koje imenuje Dom naroda Parlamentarne skupštine BiH.  
(3)    Članovi Nezavisnog odbora imenuju se na mandat od četiri godine.  
(4)    Ad hoc komisija Parlamentarne skupštine BiH dužna je pokrenuti proceduru izbora novih članova Nezavisnog odbora šest mjeseci prije isteka mandata ili u roku od 30 dana od razrješenja ili smrti člana Nezavisnog odbora.  
(5)    Član Nezavisnog odbora može biti razriješen dužnosti:  
a)    na lični zahtjev;  
b)    ako duže vrijeme ne obavlja svoju dužnost;  
c)    ako je osuđen za krivično djelo, osim za krivično djelo iz oblasti sigurnosti saobraćaja;  
d)    ako se utvrdi da je član političke stranke;  
e)    ako se na osnovu mišljenja nadležne zdravstvene ustanove utvrdi da je trajno spriječen obavljati dužnost.  
Član 6.  
(Način rada Nezavisnog odbora)  
(1)    Radom Nezavisnog odbora rukovodi predsjednik.  
(2)    Odluka Nezavisnog odbora je važeća ako za nju glasa sedam članova Nezavisnog odbora.  
Član 7.  
(Dužnosti i odgovornosti predsjednika Nezavisnog odbora)  
(1)    Predsjednik Nezavisnog odbora:  
a)    predstavlja Nezavisni odbor;  
b)    priprema nacrt poslovnika o radu Nezavisnog odbora, nacrt godišnjeg plana rada Nezavisnog odbora i, nakon što ih potvrdi Nezavisni odbor, prosljeđuje ih Parlamentarnoj skupštini BiH na usvajanje;  
c)    saziva sjednice Nezavisnog odbora;  
d)    rukovodi i usmjerava obavljanje poslova iz nadležnosti Nezavisnog odbora;  
e)    podnosi godišnji izvještaj o radu Nezavisnog odbora Parlamentarnoj skupštini BiH, nakon što ga usvoji Nezavisni odbor, te posebne izvještaje prema potrebi ili na zahtjev Parlamentarne skupštine BiH;  
f)    podnosi izvještaje iz tačke e) ovog stava Vijeću ministara BiH i Predsjedništvu BiH, na njihov zahtjev;  
g)    obavlja druge dužnosti propisane zakonom i drugim propisima.  
(2)    Predsjednik je odgovoran za zakonitost rada Nezavisnog odbora.  
III. ODBOR ZA ŽALBE POLICIJSKIH SLUŽBENIKA  
Član 8.  
(Definicija Odbora za žalbe policijskih službenika)  
(1)    Odbor za žalbe policijskih službenika je nezavisno tijelo Vijeća ministara BiH, s nadležnostima utvrđenim članom 9. ovog zakona.  
(2)    Postupak i način rada Odbora za žalbe policijskih službenika, u mjeri u kojoj nisu propisani ovim Zakonom, utvrđuju se Poslovnikom o radu Odbora za žalbe policijskih službenika, koji usvaja Vijeće ministara BiH na preporuku Odbora za žalbe policijskih službenika.  
(3)    Ministarstvo sigurnosti BiH pruža administrativno-tehničku podršku Odboru za žalbe policijskih službenika.  
(4)    Sredstva za rad i naknada za rad članova Odbora za žalbe policijskih službenika osiguravaju se u budžetu Ministarstva sigurnosti BiH.  
(5)    Odbor za žalbe policijskih službenika djeluje isključivo na profesionalnim osnovama, ne zastupajući, ne štiteći niti podrivajući interese bilo koje političke stranke, registrirane organizacije ili udruženja, ili bilo kojeg naroda u Bosni i Hercegovini.  
Član 9.  
(Nadležnosti Odbora za žalbe policijskih službenika)  
(1)    Odbor za žalbe policijskih službenika nadležan je za donošenje odluka po žalbama koje podnesu policijski službenici protiv odluka koje su donijela policijska tijela BiH u pogledu statusa policijskog službenika ili u slučajevima propusta policijskog tijela da donese odluku u pogledu statusa policijskog službenika.  
(2)    Odbor za žalbe policijskih službenika odlučuje o žalbi u roku od 30 dana od dana prijema žalbe, osim žalbe na odluku o suspenziji, o kojoj odlučuje u roku od tri dana.  
(3)    Žalbe podnesene Odboru za žalbe policijskih službenika odgađaju izvršenje odluke policijskog tijela, osim žalbe na odluku o suspenziji.  
(4)    Odluke Odbora za žalbe policijskih službenika su konačne i moraju se izvršiti bez odgađanja, s tim da mogu biti predmet sudskog preispitivanja u skladu sa zakonima Bosne i Hercegovine, a dostavljaju se podnosiocu žalbe i policijskom tijelu u roku od osam dana od dana donošenja.  
(5)    Odbor za žalbe policijskih službenika obrađuje podatke i vodi evidencije u skladu sa zakonom i drugim propisima.  
Član 10.  
(Struktura Odbora za žalbe policijskih službenika)  
(1)    Odbor za žalbe policijskih službenika ima sedam članova, od kojih su četiri člana policijski službenici, a tri člana su državni službenici.  
(2)    U Odboru za žalbe policijskih službenika moraju biti zastupljeni svi konstitutivni narodi.  
(3)    Članovi Odbora za žalbe policijskih službenika koji su policijski službenici moraju imati najmanje čin samostalnog inspektora. Od ukupnog broja članova, najmanje pet članova moraju biti diplomirani pravnici.  
Član 11.  
(Imenovanje i razrješavanje članova Odbora za žalbe policijskih službenika)  
(1)    Predsjednika, zamjenika predsjednika i članove Odbora za žalbe policijskih službenika imenuje i razrješava Vijeće ministara BiH, nakon što Ministarstvo sigurnosti BiH provede proceduru.  

(2)    Svako policijsko tijelo BiH koje ima status upravne organizacije predlaže ministru sigurnosti BiH po dva policijska službenika za članove Odbora za žalbe policijskih službenika, a koje ministar sigurnosti BiH predlaže Vijeću ministara BiH na izbor i imenovanje.  

(3)    Na prijedlog nadležnih ministara, ministar sigurnosti BiH predlaže na izbor i imenovanje Vijeću ministara BiH kandidate za članove Odbora za žalbe policijskih službenika, koji su državni službenici iz Ministarstva sigurnosti BiH, Ministarstva pravde BiH i Ministarstva civilnih poslova BiH.  

(4)    Članovi Odbora za žalbe policijskih službenika imenuju se na mandat od četiri godine.  

(5)    Ministar sigurnosti BiH dužan je pokrenuti proceduru izbora novih članova Odbora za žalbe policijskih službenika šest mjeseci prije isteka mandata ili u roku od 30 dana od razrješenja ili smrti člana Odbora za žalbe policijskih službenika.  

(6)    Član Odbora za žalbe policijskih službenika može biti razriješen dužnosti:  

a)    na lični zahtjev;  

b)    ako duže vrijeme ne obavlja svoju dužnost;  

c)    ako je osuđen za krivično djelo, osim za krivično djelo iz oblasti sigurnosti saobraćaja;  

d)    ako se utvrdi da je član političke stranke;  

e)    ako se na osnovu mišljenja nadležne zdravstvene ustanove utvrdi da je trajno spriječen obavljati dužnost.  
Član 12.  
(Način rada Odbora za žalbe policijskih službenika)  
(1)    Odborom za žalbe policijskih službenika rukovodi predsjednik.  

(2)    Kvorum čine četiri člana Odbora za žalbe policijskih službenika.  

(3)    Sve odluke Odbora za žalbe policijskih službenika donose se većinom glasova članova koji su prisutni.  

Član 13.  
(Dužnosti i odgovornosti predsjednika Odbora za žalbe policijskih službenika)  
(1)    Predsjednik Odbora za žalbe policijskih službenika:  

a)    predstavlja Odbor za žalbe policijskih službenika;  

b)    rukovodi i usmjerava obavljanje poslova iz nadležnosti Odbora za žalbe policijskih službenika;  

c)    priprema nacrt poslovnika o radu Odbora za žalbe policijskih službenika i nacrt godišnjeg plana rada Odbora za žalbe policijskih službenika i, nakon što ih prihvati Odbor za žalbe policijskih službenika, prosljeđuje ih Vijeću ministara BiH na usvajanje preko Ministarstva sigurnosti BiH;  

d)    podnosi godišnji izvještaj o radu Odbora za žalbe policijskih službenika Vijeću ministara BiH, te posebne izvještaje prema potrebi ili na zahtjev Vijeća ministara BiH;  

e)    obavlja druge dužnosti propisane zakonom i drugim propisima.  

(2)    Predsjednik Odbora za žalbe policijskih službenika odgovoran je za zakonitost rada Odbora za žalbe policijskih službenika.  

IV. ODBOR ZA ŽALBE GRA\ANA  
Član 14.  
(Definicija Odbora za žalbe građana)  
(1)    Odbor za žalbe građana je nezavisno tijelo Parlamentarne skupštine BiH, s nadležnostima iz člana 15. ovog zakona.  
(2)    Postupak i način rada Odbora za žalbe građana, u mjeri u kojoj nisu propisani ovim Zakonom, utvrđuju se Poslovnikom o radu Odbora za žalbe građana, koji usvaja Parlamentarna skupština BiH, na prijedlog Odbora za žalbe građana.  
(3)    Zajednička služba Sekretarijata Parlamentarne skupštine BiH pruža stručnu i administrativno-tehničku podršku Odboru za žalbe građana.  
(4)    Sredstva za rad i naknada za rad članova Odbora za žalbe građana osiguravaju se u budžetu Parlamentarne skupštine BiH.  
(5)    Odbor za žalbe građana djeluje isključivo na profesionalnim osnovama, ne zastupajući, ne štiteći niti podrivajući interese bilo koje političke stranke, registrirane organizacije ili udruženja, ili bilo kojeg naroda u Bosni i Hercegovini.  
Član 15.  
(Nadležnosti Odbora za žalbe građana)  
(1)    Odbor za žalbe građana nadležan je za:  
a)    primanje, evidentiranje, procjenjivanje i prosljeđivanje žalbi na postupanje policijskih službenika BiH, kao i njihovo upućivanje nadležnim policijskim tijelima;  
b)    kontinuirano praćenje u kojoj fazi se nalazi predmet;  
c)    iniciranje odgovarajućeg postupka protiv podnosioca žalbe u slučaju lažne ili tendenciozne žalbe;  
d)    vođenje svih odgovarajućih evidencija i baza podataka o žalbama građana protiv policijskih službenika BiH, rezultatima istrage i drugim faktorima na osnovu kojih je pokrenut disciplinski ili krivični postupak;  
e)    davanje svih informacija podnosiocu žalbe vezanih za njegovu žalbu;  
f)    informiranje Parlamentarne skupštine BiH o svom radu.  
(2)    Odbor za žalbe građana nadležan je za sve ostale poslove propisane zakonom.  
(3)    Odbor za žalbe građana obrađuje podatke i vodi evidencije u skladu sa zakonom i drugim propisima.  
Član 16.  
(Struktura Odbora za žalbe građana)  
(1)    Odbor za žalbe građana ima sedam članova koji se biraju između uglednih i uvaženih građana koji nisu zaposleni u policijskim tijelima BiH.  
(2)    Članovi Odbora za žalbe građana moraju imati visoku stručnu spremu, a najmanje pet članova Odbora moraju biti diplomirani pravnici.  
(3)    U Odboru za žalbe građana moraju biti zastupljeni svi konstitutivni narodi.  
(4)    Kandidat za člana Odbora za žalbe građana ne može biti član političke stranke, ni lice osuđeno za krivično djelo, osim za krivično djelo iz oblasti sigurnosti saobraćaja.  
Član 17.  
(Imenovanje i razrješavanje članova Odbora za žalbe građana)  
(1)    Predsjednika, zamjenika predsjednika i članove Odbora za žalbe građana imenuje i razrješava Parlamentarna skupština BiH, nakon što ad hoc komisija koju imenuje Parlamentarna skupština BiH provede proceduru.  
(2)    Ad hoc komisija ima šest članova, od kojih su tri člana poslanici koje imenuje Predstavnički dom, a tri člana delegati koje imenuje Dom naroda Parlamentarne skupštine BiH.  
(3)    Članovi Odbora za žalbe građana imenuju se na mandat od četiri godine.  
(4)    Ad hoc komisija Parlamentarne skupštine BiH dužna je pokrenuti proceduru izbora novih članova Odbora za žalbe građana šest mjeseci prije isteka mandata ili u roku od 30 dana od razrješenja ili smrti člana Odbora za žalbe građana.  
(5)    Član Odbora za žalbe građana može biti razriješen dužnosti:  
a)    na lični zahtjev;  
b)    ako duže vrijeme ne obavlja svoju dužnost;  
c)    ako je osuđen za krivično djelo, osim za krivično djelo iz oblasti sigurnosti saobraćaja;  
d)    ako se utvrdi da je član političke stranke;  
e)    ako se na osnovu mišljenja nadležne zdravstvene ustanove utvrdi da je trajno spriječen obavljati dužnost.  
Član 18.  
(Način rada Odbora za žalbe građana)  
(1)    Odborom za žalbe građana rukovodi predsjednik.  
(2)    Kvorum čine četiri člana Odbora za žalbe građana.  
(3)    Sve odluke Odbora za žalbe građana donose se većinom glasova članova koji su prisutni.  
Član 19.  
(Dužnosti i odgovornosti predsjednika Odbora za žalbe građana)  
(1)    Predsjednik Odbora za žalbe građana:  
a)    predstavlja Odbor za žalbe građana;  
b)    rukovodi i usmjerava obavljanje poslova iz nadležnosti Odbora za žalbe građana;  
c)    priprema nacrt poslovnika o radu Odbora za žalbe građana i, nakon što ga potvrdi Odbor za žalbe građana, prosljeđuje ga Parlamentarnoj skupštini BiH na usvajanje;  
d)    podnosi godišnji izvještaj o radu iz nadležnosti Odbora za žalbe građana Parlamentarnoj skupštini BiH, nakon što ga usvoji Odbor za žalbe građana, te posebne izvještaje prema potrebi ili na zahtjev Parlamentarne skupštine BiH;  
e)    obavlja druge dužnosti propisane zakonom i drugim propisima.  
(2)    Predsjednik Odbora za žalbe građana odgovoran je za zakonitost rada Odbora za žalbe građana.  
V. PRIJELAZNE I ZAVR[NE ODREDBE  
Član 20.  
(Imenovanja)  
Postupak imenovanja propisanih ovim Zakonom počet će u roku od 45 dana od dana stupanja na snagu ovog zakona, a bit će okončan najkasnije 90 dana od dana stupanja na snagu ovog zakona.  
Član 21.  
(1)    Lokalni nivo, kao dio nove jedinstvene policijske strukture BiH, zatim odgovarajuća pitanja odnosa između tijela osnovanih ovim Zakonom i lokalnih policijskih tijela, te ostali detalji policijske strukture bit će regulirani nakon reforme Ustava BiH u skladu s tri principa Evropske komisije, i to u dva osnovna zakona: Zakonu o policijskoj službi Bosne i Hercegovine i Zakonu o policijskim službenicima Bosne i Hercegovine.  
(2)    Zakoni iz stava (1) ovog člana zasnivat će se na relevantnim odredbama Ustava BiH, a bit će usvojeni najkasnije godinu dana nakon usvajanja Ustava BiH.  
(3)    Struktura jedinstvenih policijskih snaga BiH odgovarat će ustavnoj strukturi zemlje.  
Član 22.  
(Stupanje na snagu)  
Ovaj Zakon stupa na snagu osmog dana od dana objavljivanja u "Službenom glasniku BiH".  


PSBiH broj 179/08
16. aprila 2008. godine
Sarajevo  




Predsjedavajući
Predstavničkog doma
Parlamentarne skupštine BiH
dr. Milorad Živković, s. r.  


Predsjedavajući
Doma naroda
Parlamentarne skupštine BiH
Sulejman Tihić, s. r.  
PAGE  
5

